
СУББОТА

Ямалнаd тиaгывна aарка идs 
хэвхана мале aахана aанодоs 
лаaгs ниs нэкалъядонзь. Таs ямбанs 
поaгармыd ненэцяd поaгадоs 
aахана сулурпа пяйдонзь. Ха- 
няaыдоs тедариs саць манза- 
раdмахадандоs ныланаd.

Округхананаd халямs пэртяd 
предприятийхаdна хасаваd ирыs 
ямбанs сиdив ёнарd тонна халямs 
aыдавыd. Тикадоs вадавнандоs 
aаниd потоs пирd. Хэвы сиdив яля-
хана  ёртиd поaгана хибя сяaок 
халямs ватава пунумась. Сямянхат 
aокамs Приуральской районхана 
ненэциедоs – 1 885 тонна халямs 
ватавыd, тикадоs небой понs тасла 
aарковна aока. Пудандоs Пуров-

ской районхана мэнаd ‒ 826 тоннаs 
халямs нэкалмыd. Тикыd нидоs 
тяхакуй походандоs aаниs aокамs 
aыдавыd. Няхаромдэйaэ Надым-
ской районхана халямs пэртяd 
еремыd – 312 тоннамs ватавыd.

Халяd тэнзd поaгат сямян-
хат aокавна пыриd еребермыd. 
Ямалнаd тиaгывна тарцяриd тэн-
захат  – 2 301 тоннамs aыдавыd. 
Тамна aани сидя тэнз: – лысуd – 
1 615 тонна, пайхаd – 633 тоннаaэ 
нэкалмыd. Тикыs хавна ханяaыd 
халяd тэнзd ватаaговандоs ёль- 
цяaгана вадёвыd, таремs лещd 
– тетs пирувна aокмыd. Aахат 
поaгарпатоs – 19,5 aэdмяхаданда 
тедаs – 81,9 тоннаs ёльцяндs 
поaганs еребермыd. Тедаs таaы 

ханесэйдоs ёльцеdмяхадандоs сывs 
няюs хамекулыдd. Тамна юd тонна 
халямs сыраs салабаs aыламна ва-
таванзь ватораd. 

Пудана самляaг поs ямбанs 
таремs ханеd. Ямалхананаd юрd 
пирd предприятийхана халямs 
пэрaаd. Ханесэйтоs няби пелямs 
округхананаd мирдапидоs, тика-
хат хуркариd aавыдотаd aавар 
сертабиd. Aокаюмs сохода тарця 
тарана серкана маняd aэрмs терd 
нинаd илеваs манзараd.

Ненэциенаd тарця ватаванда 
халяндоs таняваs еdэмня лаха халэs 
ханиd таславы яхана вадабидоs. 
Таремs Тюменской областьs няна 
итs ехэнаs хани aэдаравыць, Аба-
лакской заводs няна вадавыдонзь. 

Итs aэдабтавандоs мальaгана 
саaгомдоs юd грамм aэвысь. Таaэрaэ  
хэdмяхадандоs  тамнаs тяхаs хартоs 
таaга вадёдана пиртадоs. Тикы 
компаниядоs ехэниd хавна сявтамs, 
туимs, тамна aаниd халэd тэнз ва-
даби. 2018 поход Россиянахананаd 
256 халяs ханимs итs aэдаравыць. 
Округхананаd юкад вата aобd 
поd ямбанs сюмбакмs ватаба ни- 
доs aэдарамбюd. Таремs aодd 
ненэциенаd поaгахаd тарця халяs 
тэнзd поaгаaгаd.

Лимбяs ирыхыд вэбаs ирыs 
aэсондs aокханда сиdив ёнарd 
тоннаs халямs aэдавыць. 

 Марина Ярs 
падвы

Поaгадоs панdмыd

Ты пэрти 
маdлаванзь мэd

Сёбарнаd нерняриs aаd

Хальмерd Седеd- 
эхэна aэрмs янаd 
сянакубцd aаць. Та-
няна тет юдs мянs 
мэбетеdэd сёбарd 
маdлюрaаць. 

«Мамако» едэй книга 

«Наследие»мs  ню- 
бета толаaгулваs 
хардахана Анфиса 
Сэройs нюртей пад-
вы толоaгобцянда 
нямна лаханась.

Дилта дямпан 
мансzаaа

Тэхэна мансzана, 
каzитанаd нешаaиd 
шаaкмян выaкай 
aайватам чедимя- 
aаd. Aоптоa Вла- 
димир Игрумович 
Пяк.

 Саляaгардахана  харадd aы- 
лыd сэрерs нямна тасалковыd. 
Ненадовна  вадеdмэдоs – ханзерd 
Aэрмs няна aэдаd яханаd сэрерs 
холканавамs табdла сава. 

Aокханда юрs мянs ненэцяd 
Конгрессхана маdлыць. Пыдоs 
aэрмs няaы яs сярs ний, яs aылы 
хурка aэвахад тяхасовна теневаd. 
Сэрерs хурка aэвамs, сямбирув-
на холканавамда тохоламбиd. 
Тикымs манзаядандоs мэdaадоs. 
Aобкана ховыd индоs aуd харад 
мимбадиd табекоaэ падыбидоs. 

Мэё сехэры лехэбтамбадаd 
aобтикы няндоs инзелесетыd. 
Учёнойd табекоd серs сехэры мэй- 
рамбадаd манзаямдоs тирнийвана 
сертаба пирaадоs. 

Aэрмs няaы яхананаd хусу-
вэй поход нумда несэйворaа. 
Таaы нувонаd саць ядембасетыd, 
сырэй нувонаd ибаaэ ханaаd. 
Тамна таремs aэбта, яхананаd 
пирцякаdяd, сяниd яaорэйd aэдаd 
хардо ниd мимбаaгуd. Тедаs 
едэйвана мивыd мядоd aылыd я 
мэйрамбаaгудоs. Таремs харадs 
терd маяндs ниd еремдd. 

Редакцияханаd «Оленеводы 
мира» ассоциацияs советs aу- 
дандана Сергей Николаевич 
Харючи тюaгась. Тованда серs 
юндаваd тэврась. Сяхаринда 
aодd нянаd вадеdмандада aобd 
танясеты.

Таминда  лахарёваd минрена 
манзаянда нямна хаясь. Тад тован-
да похона хурка серо пэрмамдоs 
хонраваць. Пыда тедаs сертабадаd 
манзаида тидd вадеdядась. Маd- 
нисяв aани яляхана янаd ханярина 
илена ты пэртя aобтs маdлаванзь 
мэваd. Тарця aарка маdлюрмамдоs 
тет поs хэdмяхад сертабидоs.

– Тованда похона тыd сапола-
на ирыs пуданахана тасалковамs 
мэdманзь ятнаваd. Красноярск 

Ты пэрти маdлаванзь мэd
маркана маdлёдаваd. Aобтаремs 
таняaы я тэсавэйd. Тыd пэртидоs 
aаниs aокаd. Невхы иринатоs иламs 
выs сярs нимня тамна минредоs. 
Ты вадабада aэрмs терd тодоd 
тэнзd ненэциеd aобтs маdлаaгуваd. 
Пыдоs серотоs ханзерd мимамs, 
ханзерd илевамдоs вадетаd. Иландоs 
тидхалёваs еdэмня aамгэмs ервd 
сертабтоs тара тикымs нянаd хэ- 
таaгуd. Ненэйвана илебей aаце- 
кы ханзерd ты пэрмаs сертs тидха-
лемба сава aэвамs тасламбаaгуd. 
Таддикахад организациянаd 
терад тэрабаaгуваd. Хусувэй 
aэрмs тер тэнзхад сидя ненэцямs 
тэравандаваd. Пыдоs тад то-
ванда поd ямбанs манзараaгуd, 
серо минреaгуd.  Aэвахана мэ- 
вандадаваd тэраaгуваd. Тованда маdлёвахананаd тэравандинаd 

aобкана тасламбаaгунаd. Тарця 
сермs пяван харванинаd таняd.

 Тасалкодиd поaгана манзаидоs 
ты пэртиd нямна aэдаd ненэцяриd 
ниd мэaгуd. Поaганандоs хойs ням-
на мюсертаd таняaгуd. Нюбедоs 
тедариs тамна пуномадавэйd. 
Хибямдоs таняs aэдаравамдоs 
хусувэй яхана ты пэртитоs Союзs 
терd хартоs  тасламбаaгудоs. Ма- 
няd  Ямалхаднаd ядэрмандинаd 
aаниs таняaгуd. Нерняхаванда 
Монголияs няна маdлёванзь пэр-
мыць. Тедахавs таремs ни ереберd. 

Россиянаd aардавна aока 
нюсавэйd мядs тер ёльце 
савуdядоs. Неноховавна 
иландоs ямбанs aопой илаs 
сехэрымs нёданаd, нюдоs 
тирнийaэ вадавыd ненэцие 
яaга ненадумдабасетыдоs. 
Янаd ервs ватовна сава 
ненадумдаdми няdамсетыd. 
Aопой тарця – мядs терхаd 
мипада «Родительская сла-
ва» нюбета орденs медаль. 

 Тикыs  тоdолхамs  тет,  самляaг, 
матd, тамна тикахад aока нюса-
вэй пухуцяхаs, вэсакохоs няdма 
пирaадиs. Aацекыдиs малs Рос-
сия янаd терd, тирнийd, яляs няs 
aэдаd, сававна тохолкодаd, ман- 
заранаd aэбтоs тараd.

Тандаяs Нядаaгарадs няд сава 
юнмs намдаваць. Таняна Вэлло 
еркармs мэтаd мядs терd тарця 
aарка  медальмs  няdамвыць.  
Хорd ирыs  22 яляs  Россия 
янаd aэвахы ерв тикыs нямна 
пидтеdмямда ненадо падартs 
aабтась. Мюнянда таремs пады: 
«Вэлло Ольга Никитичнамs, 
Вэлло Павел Лёдовичмs  «Ро-
дительская  слава» медальхана 
ненадумдамбинаd». 

Aарка ненадумдаdмамs няdамвыd Сэрермs 
лэтраванs 

харваd

Харdнаd  яхананаd  маdлёдаd.  Ки- 
тайs, Монголияs няд aэдаd ни- 
доs тутаd. Ервхат Минсельхозs, 
МИДs, Aэрмs яs серо тасламба-
да министерствоs, Тодоd тэнзd 
ненэциеd серо тасламбада агент- 
ствоs терd тикахана мэaгуd.

 Aавнанда    нюртей   маdлюрма- 
доs Ямалхана Нядаs хардахана 
1997 похона aэвысь. Тамальaгана 
«Оленеводы мира» ассоциациямs 
aадимдевыць.

Анна Яптикs 
падвы

Вэлло пухуцяхаs, вэсакохоs 
самляaг хасава нюдиs, aопой не 
нюдиs. Пыдиs  aобтs  тэвdмадиs ма- 
ле aока поaэ хая. Тамальaгана 
Ольга Никитична Нареs хар- 
даконs илебей некоцяaэ лекарd 
мятs манзараванзь товы. Вэса-
кода таняaы яs тер aэвы. Таремs 
нидиs ховыдиs. Нюдиs вадаба, 
нидиs нядаба иландиs нерняриs 
мимы. 2016 похона Нядаs харданs 
едэй мятs ямдавыдd.

Aарка хасава нюдиs Надым-
ской колледжхана сававна то-
холкованда няюs «красный ди-
плом» нюбета падармs няdамвы. 

Пётр хасава нюдиs «сварщик» 
манзаямs тохолавы. Нюдямбойd 
нюдиs тамна тохолкурaаd. Не 
нюдиs сёбарs сянакубцмs, волей- 
болмs харвабта, мякананда не-
бямда нядаба варемда мэцеты. 

Небядоs тевs тенатs лекарd неaэ 
манзара. 2024 похона «Материн-
ская слава Ямала» медальмs 
няdмась. 

Яндоs терd нитоs еdэмня сейхад 
миндяd вади мэdaаd: «Вэллоs 
мядs терd сензd aэяd, нидоs сянзь 
илеяd, aэвакутоs ниs ёмзяли 
тэсая!».

Галина Окотэттоs падвыd

Хальмерd Седеdэхэна 
aэрмs янаd сянакубцd 
aаць. Таняна тет юдs 
мянs мэбетеdэd сёбарd 
маdлюрaаць. Пыдоs 
самляaг яляs малs хартоs 
сояdмаd ётоs, хардотоs едs 
сянакуць.

Хорd ирыхына Хо Саляs харданs 
ненадоd мядондаd турмыd. Сербияs няд 
таняaы яs тэнзмs мэтаd мядомыd. Нено-
ховавна Ямалнаd терd ненэциеd иламs 
торомдаванзь музеянs тюaгавыd.

Пыдоs   хартоs  сэвханатоs  маняd 
илмаd манэdмыd. Нянандоs хусувэй 
aамгэваd илека aэвы. Ембдяронаd, иле 
мядонаd, aавранаd, сянакунаd, малs тя-
хасовна тохолавыдоs. Таняна манзара-
нахат неs паныs сэдырd, хасевd мальцяd, 
пибинаd нямна хонаркурмыd. Ханзерd 
иринанаd поs ямбанs тэхэdнатоs илевыd, 
тыдоs лэтамбавыd, мюсермыd – тикыd 
нямна aэдаd вади экскурсиямs минре-
нахат намдавыдоs. Ненэй мядs хурка 
aэвамs aаниs таславэдоs. 

Нерденаd Хо Саляs терd нямна aаниs 
aулиd сававна инзелевыd. Ханзерd 

хардандоs aэсь ямs ховыd, пя мядикудоs 
мимбавыd, нидоs сэхэd паaохона 
нядабавыd – тарцяd невхыd илеdми 
хартоs яханандоs понs тенеaгудоs. 

Музейхана мядомандоs пуд луца 
хэхэs мятs ядэрмыd. Таняна aацекэхэd 
нумs ириндоs падтаdмамs aадимдевыd. 
Тикэдоs тэри падаркана падтавы ни 
aаd – фарфорхад сертавы. Хэвандоs 
нерцюна хэхэs мядs ервхаs сиддоs ядем-
бада сяйхана, aамнялада лескахана 
aавлавыd. Aудитоs терaэ нёлёко Смо-
ленской хэхэs небяs сидяaгмs ханавыd. 
Хэхэs луцаs вадавна, мякандоs мимандоs 
мальaгана тикы сидяaг сиддоs яs 
поaгана лэтрамбаaгу. 

Таремs aацекыd тэри нивыd aэдалёрd. 
Пыдоs сидя яхаюнаd помна поёнаd 
савумдамбадаaэ таравыd. 

Ненэйd aавранаd 
aавыдоaаd

 Ямалs aардавна няdмарпадаd халэ янаd aардавна 
ненэцяd малs савуdядоs. Халяs заводахана тодоd тэнзd 
халяхат хуркариd aавыдотаd aавар сертабиd. Тикыдоs 
лапкахаdна мирдапаваs хавна школахаdна, садикхаdна 
aацекыd aавраaэ тараd.

 Мале  сян  поs  ямбанs тамна нувоd паноd тяхана ман- 
заранаd космонавтхаd aобтикы aэдабтамбидоs. Саляs явs, 
Тасуs явs няд няdамвыd халэ 2022 поход Международной 
космической станцияхана мэнаd aаворъядоs. 

Тандаярка «Союз-2.1а» ракетахана Байконурхад aаниd 
таранаd aамгэриd поaгана халяхад пиревыd aавар aаниs 
aэдабтавыць. 

Нувоd  тяхана  aавормандаd халэ Саляaгардахана тяха- 
совна пирембидоs. Заводаханандоs тикы сермs теневананадоs 
– Анна Лукина. Пыда манзаямда тидd минреда. «Ненадо» 
янs aэдабтавандаd халяs банкаd aобкарт вэвадоs яaгобта 
тара», – тарця табекомs пыда ёльце нёдада. 

Сёбарнаd нерняриs aаd

Округнаd Кубок aэваs мальa- 
гана aэрмs  терd  илебейd ненэ- 
циенаd  варемдоs  мэць  пирдыр- 
aаць. Самляaг  тэнз сянакубцs 
серs нертеaгурaаць. Ныхыдоs 
тыбкамs моёпавахана, тюрмs яр-
кыбавахана, aобпуд няхарd мэваs 

Aани яхад мядондаd

Галина Окотэттоs падвыd 

санармахана, хано санарпаваха-
на, сюрбермахана  хорпидонзь. 
Тикыs хавна тодоd районd помна 
минда пирдырмадоs мимысь. 
Сидя явна сянакодарахаd aэвыць. 
Ямалнаd Кубокмs няхарd юd матd 
ненэцяd матопидонзь. Нябиюм-
гана мэвы юкад вата хасава юd 
сёбарць. Aокханда помнандоs 
матd юd медальмs тярaаць.

Хуркариd тохолковахаdна 
aаниs мэць.  Ханзерd тарця 
сермs минренаd сёбарd тидха- 
лембавамдоs, aамгэd тоенанаd 
сероd минхандоs хаdмормамs 
aобнзерs вадеdaаць. Инзелеванзь 
сёбарd aацекы тохоламбади ха-
мыць. Едэй aамгэхэd сиддоs то-
холамбвыць. Пыдоs харо, тыбци 
моёпавыць. Тарця нюрцямдs 
сиддоs ваdлёй харо моёпада табе-
дамбавысь.

Нюртей яляханандоs таминда 
aопой нядоs Святослав Анагу-
ричи aулиd aахаd санавыць. Тедаs 
Ямалs терd поaгана Няда яхад  
aэда  хасава сямянхат ваdлёй 

санартаaэ толёда. Пыда тад са-
наванда 11 метра 14 сантиметрs 
хунатs хаdамвыць.

Районd помна aэда пирдырма-
хана няхаромдэй янs Ямальской 
районхад  aэдаd хаdамвыдаць. 
Нябимдей янs – Тасуs яs терd. 
Сямянхат ваdлёйдоs Пэd терd 
aэвыць. Ямалнаd Кубокмs ма- 
топадиd поaгана aаниs нерняs 
хэвыдоs хэтаць. Няхататоs Юрий 
Лаптандер, Матвей Лаптандер, 
Игорь  Лапсуй  ваdмыць. Нер-
няна мэнахаs Пэd терхаs. Няби 
нядиs Тасуs яхад aа. Нехэт Пэd тер 
Ламдо Эдитамs, Саляs хардахад 
aэда Куртямова Мариямs, Тасуs 
яs тер Вэнго Надеждамs нена-
думдавыць.

Aэрмs янаd сёбарd яхананаd 
ёльце савуdянаd. Вырэй aэвамдоs 
маниеваd. Тад нерняs етриs ва- 
ремдоs мэdaаяd. Яs ханяримна 
ядэрaаяd, aаркаd пирдырмахаd 
тэворaаяd.

Анна Яптикs падвы

Хибяри хибяхана паднаваs 
серd минрева нензелd ни aаd. Не-
нэй ненэциеd паднаниd поaгана 
тандаяs aаниs aобd илебей неs 
нювмs намдаваd. «Наследие»мs 
нюбета толаaгулваs хардахана 
Анфиса Сэройs нюртей падвы 
толоaгобцянда нямна лаха-
нась.

Анфиса Сэрой мале сидя поs 
ямбанs «Ругинский клуб»s тер- 
aэ тара. Таняна паднаваd серо 
минренаd илебей ненэцяd aобтs 
маdлюрaаd Aадьбята сита aарd 
нида лахарёмда минре сита 
нядабиць. Екатерина Сю-
лись падвэда aамгэs нямна 
aэвамда хонрамбись. Тикы 
няда нерде паднаванда, хан- 
зерd толаaгобцямда падыба  
идевамда инзеленахаd нам-
драмбись.

Анфисаs вадавна «Мама- 
ко» хой мякана илена не aа- 
цекыs нямна aа. Aаниd хойs 
терd aацекэхэт Едэйнеs иланда 
aамгэхэртувна ни яaгd. Хэв-
хананда харта мята терd нида 
мэd. Яхананда иленаd сармикs 
тэнз, нувs сермаs паaо, хэхэ-
та сидяaгd вадёдаваханда малs 
хомбида. Мидермахаd тебер-
манда серs повестьs ямбанs не 
aацекы хуркариd илs саироd 
нямна ибедорaа. Вадетадоs, не-
ноховавна сяхариs ненэцьs не-
бяхаданда, мякаданда перевада 
сита ныхымламби.

Илебей няндоs падвы толаa- 
гобцьмs  манэdманзь  товыd 
няндоs едs саваd вади хэтабиць. 
Aэрмs терd серо няdамбада де-
партаментхад, «Ямал-нюdнаd 
я!» ассоциацияхад, «Ассамблея 

Ямалs терd сё мэтинаd, таранинаd aарка 
янаd ненадо харданs тэворaаць. Таня-
на «Родники.Истоки» нюбета концерт 
aась. Сёдоs, тарабцодоs малs Тодоd тэнзd 
ненэциеd aобтs нятва поs няюs тидхалыць.

Россиянаd ханярид aэдаd aопой яхана 
маdлыць. Хусувэй тэнз харта тэнзанда тараб-
цо, сё мэdaась. Невхы сё несэйркавна едэй 
иландs таслахая сертавыдонзь. Хыноdмандоs 
хавна ёd нямна aэда хэбицяко видеоd манэd- 
лабтамбавыць. Таремs сыртидоs aаниd тэнзd 
ненэциеd нямна намдавыць. Концертмs яs 
тиaгывна илениd теневана Олег Газмановs 
нэмбидась. «Родники» нюрцямs сермs aодd 
пыда инда харвабцовна минре пявыдонзь.

Яхаданаd Нядма няби Масне Няруйхаs 
ядэрмэхэs – «Тэмбой»мs нюбеdaахаs. Мэdмы 
сёдиs – «Сеaгакоця». «Разгуляй» сё мэтиd 
мандалd колледжхад ядэрaась. Пыдоs Леонид 
Лапцуй, музыкамда Семён Няруй падвымs 
«Салехард сё»мs ненэй  ненэциеd,  хабиd, та- 
суs хабиd, aысмиd вадавна мэdaадонзь. Малs 
хартоs ембдяродоs сервыць. Aулиd нита пуд 
Мария Вэлло хыноdaась. 

Ханяaытоs сё ханзеркарт нивыдонзь 
яaгамдамбюd. Варганмs мэтаd, хуркариd 
мунобцохоd хаdмортаd танявыць. Ямалхад 
aэда сёётэй пирибтя Ксения Айваседо 
ядэрмандоs нямна тарця вади хэтыбись: 
«Сценаs ни тэвава ихина ёльце савась. 
Таняs тэваванаd еdэмня вареваd мэdaаваць. 
Хэвняд aэдаd ёd тер манэdaаваd, нянандоs 
лаханакурaаваd, хибя aэвамдоs намдаваd. 
Хусувэйдоs ваdлёй aэвысь. Маняd малs aопой 
серкад переваd, aопой вадамs мэdaаваd, сиднаd 
хыноdма маdламби».

Тюку сермs минренаd  нараs тодо” явна 
ядэрaаць. Пыдоs  ханяри  тэвормандоs  серs не-
вхы луца сё мэта пюрaаць. Пуна тикыd сёдоs 
едэйвана мутрабтамбидонзь, хайналтамби-
донзь. Нерня маняd яханаd тэвыдаць. Саляs 
хардахана Сянаковаs яляхана мядоaаць. 
Тамальaгана тедаs сё мэdмы тэраць.

Невхы сё aобкана мэdмадоs aарка майб-
цо. Тарцянs сырма имs савумдамби. Таремs 
тодоd тэнзd ненэцяd мысыдодоs, ембдяродоs, 
тарабцодоs манэdлабтаць.

Анна Яптикs падвы

«Мамако» едэй книга

Сёдоs яхаs ендтаревs хайнаd

народов России»s няд мядондаd 
Анфиса Сэройнs ненадо вади 
тэвраць. Лахарёнда пуданаха-
на паднана  няваd мядондита  
еdэмня сянакубцмs сертась. Ти-
канда няхарd ненэцьs aудандоs 
терад «Мамако» толаaгобцьмs 
мякатоs ханаць. Мале сян товы 
повестьs падтаdмавна сертавы 
открытки Анфисахад няdмаць.

Тикы яляs паднана няваd сава 
юнмs намдась. Тюменьs хардаха-
на «Книга года — 2026» конкурс-
хана АНО «Ямал-Медиа» Анфи-
са Сэройs падвы толаaгобцьмs 
манэdлабтамбавыd. Танянанда 
«Мамако» илебей ненэциеd то-
лабаванда номинацияхана ня-
бимдей янs хаdамвыd.

Паднана няваd толаaгодаd 
няхата aаниs саваd вади aэда- 
рамби. Вадавнанда хусувэй не-
нэй ненэцяs тэнзмs мэта илан-
да серs хуркари aаво вадець 
пирdaа. Тикыd илекаd серонаd 
юрыбабdнаd ни тараd, тэнзанаd 
илаs саиро ненэцяaгd вадепаdнаd 
сава.

Нюдяне Махакуйs 
падвы

Нинаd 
ненадумдаd

 Нюдя пэвдей ирыхына aобd 
aарка ненадо ялямs Россиянаd 
тиaгывна ядабтамбаaгуваd. 
Тикаваd aобd  няюs нятваs еdэм- 
ня сертавы. Хусувэваd хэбидя 
ялянs мянувнанда aанэкурaа. 
Тикы яля хуркари тарана aа- 
вэd минреaгуd. Яхананаd ха- 
нярина илаs няюs aэда сероd 
тидхалембаaгуd. 

Тикы яляs нерцюs иландоs ям- 
банs манзаяханандоs aарка та- 
ромs хаdаврамбавыd ненэциеd 
нюбеd намдаваць. Пыдоs округнаd 
aарка ервs aудахад ненадумдаdми 
няdмаць. Тикы ниdнаd поaгана 
aэрмs  терd  ненэцяd  aаниs   та- 
нявыd. Aобтоs Сергей Перчеда. 
Пыда тет юкад вата поs халямs 
пэрaа. Тикы серта невхы хабиd 
иринахатата няdамвэда. Ситя 
пирувна тарця манзаямs тене-
вана яхананда яaгу. Нэкалпадаd 
поaгада  сяхаaгартs ниd тер- 
сясетуd. Ёрмахананда хамбаs 
мерцяd, вэва нувs минd сэвта хая 
тасла пиръяда, aадьбята aодd 
тедаs нюмда намдаваd.

Юнмs минрениd поaганаd aобd 
ненэй ненэцяs няваd нерняs aа- 
димясь. Лариса Окотэтто сидя 
юd сидндет поd юнмs минре. Си- 
та aока нита поaгад тэравыць. 
Пыда вабцамда яs ханярина 
теневадоs, Лариса Омдювнамs 
нядdмяць aани яs терd ненэй 
вадаваd тохоламбиd.

Тарця яляs няs aэда ненэцие 
яхананаd ненадумдаць. Маняd 
aодd aобтикы етриs вареваd мэ- 
таваd.

Марина Яройs падвы

Тюку падвэми мале aока поs 
тяхана aэвы серd. Тедалахана 
ибеdaав.

Тамальaгана школанs матd 
похонани сиdми ханаць. Сиднаd 
Клавдия Степановна Яр нуле-
вой классахад падна тохолам-
бись. Пыда Саляaгардахана 
педучилищемs ельцевысь. Харта 
яханда aацекы падартs тохо-
ламба тось. Урокахаdнанаd хур- 
кариd илекакоd илеdми вадеце-
ты. Пыда нянда ельце сававна 
инзелесетываd. Вадетида, пады-
бадида хамедамбасетынаd. Ху-
сувэй яляs уроканаd пуд нянанаd 
воспитательaэ тарасеты. Нюдя 
aэдахани сава, вэва манэdмами 

aока. Тюку серкавмs сяхаaгартs 
нивась юрыбюd. 

Aобаaгуна aаркаdя хадaэ ла-
дадась. Aудамs вэaгала – aуда 
ни aадюd. Тарця нумгана маняd 
сиднаd aарка нинаd хуркомs 
няdамба aобd пуд минзь aоловаs 
мятs тэврасетыd.

Пэвсюмяs няна Клавдия Степа- 
новнаs пуд воспитательaэ Елена 
Васильевна Катаевамs aатеваць. 
Мале пэвсюмя хонёлаваaэ хая. 
Пыдъеда таминда нись туd. Ти-
кавахад хасаваd сидяaэ-няхарdaэ 
пыхыдадоs  aобтs  сярхаdя пиs 
ямбанs тёрыць пюдонзь.

Хубтахана Парнэ надоs няна 
ваaгs тэлs aылна ховэдоs. Хадха-
на тамбирувна паромба минзь, 

интернатваd пубтавэда. Тамин-
да явs няюs хаdамвыd. Таремs 
миндяханда aамгэхэртмs нись 
мание aопой янs хасермы, хани-
мы. Сумканда мюня тетрадьd, 
паднабцяd aэвыd. Тикыда нянаd 
минревыда.

Елена Васильевна няби клас-
сахана aацекы тохоламбись. 
Пыда нерденя поs педучилищемs 
ёльцеdмяхаданда  Aэдяaгана  
манзара пэяць. Аксаркахад  Aэ- 
дяндs  товы илебей, пирця лу-
цинесь. Тарця сядота немs ма-
нэць, ненэцяd манзетыd: «Тюdуй 
сюрнямs янs хаdмола».

Елена Васильевна Катаевамs 
самолетs мюня Аксарканs харта 
яханда ханадонзь. Пыда илан-

да тэри таремs нидась садасd. 
Падартs тохолавы aацекыда тюку 
илаaгана хуркариd манзаяхаdна 
манзараd. Тамнаs тяхаs aацекы 
тохоламбиd, нуво лядпа тюdумна 
тирaаd, ты пэртяaэ, халяданаaэ 
тараd.

Aэдяs поселковой советаха-
на таремs тасладонзь – aопой 
ядэлававаd пыдаs нюмамда мэd- 
aая. Тедалахана паднанаd aа- 
цекынаd, тэри яднаd, aэдалёдаd 
тенева: «Пыдоs Елена Васи-
льевна Катаевамs нюбета ядэла-
вавна миaаd». Тэри мунзипойd 
мимандоs серs нултасетыдd.

Галина Сэротэттоs
 падвы

Ненэцяs илs

Выs илни таравамs хамедав

Aодd сэвни aадимзь хойхана 
иледмs. Не еркарами Яптой. 
Сидя юd сидя похонани сиdми 
хаюпа миaаць. Няби aэсыхыд 
aэвтанаd тоd. Тыd хадоs тяхаs 
вэнd мадлыдd. Таремs сырпани 
няхарd aэдалёда. Нита нердена 
– Хаби вэсакоця. Мятs ниdимd 
тюd. Aэдоs яaгатакыd. Манзь 
ханаaадоs: «Нянэцяндаваd 
хонраван харваваd». Нисями 
понs  ида ядэрaа. Тикыривна ва- 
дамs  ни хэтd. Aамгэ  aормидоs  
малеdмахадандоs пинs санэйдd. 
Мякандоs пядоs. Мань, мань-
хаван хаюпа хэсь aулиd нидмs 
харваd. 

 
Тикы  сыраs ямбанs aобd ням- 

данаd. Нумда нарэйма. Няхарd ха-
бир aаниs туd нимd. Тыd ницьs ирыaэ 
хая. Лохортаd – лохорaаd, сюларцяd 
– сюларaаd, небяхандоs, нисяхандоs 
маймбадарахаd. Тыd ницьs ирыs пу-
дана ялэда. Мякдани хэванs  тамна  

Aэдяaгана aэвы серd

нидмs   харваd. Тикавахад   нисями  
сиdми  ваторaа.  Сэвниd  хайлакуиd  
мунзиd   хаdмыдd.  Мюдмs вэaгалаd. 
Мэта панэцини, туцями, падэми 
юхунани мюs сюръ доs. Тет aавками 
aопой инянs, инянs сярыдоs. Aам- 
гы aорминаd малеdмахаданаd 
aэдалэйваd. Техэd хэниd пумна 
тэмг aавками aуда сядоdaав. Тет 
хабтми хубта яндоs поймs тоба 
сэдaгудоs. Таремs миндаханаd 
нумда сарюмянёd. Сэвниd хаялd 
мунзиd хурнаd. Aамгэхэвs пират 
маняd aэдалываd. Няхарd мядs 
нимня aадимяваd. Нернаd няд 
вэнd тёрейдd. Ямб aысыs терd aобтs 
нулмыдd. Небяда пухуця манзь 
ханада:  «Не aацекы, темд нерняs 
тюку мякана пыдар илеaгун. Мял 
харт мял». Сеяs няюs aамдывd. 
Мунзиd сырaадмs. Тад нерняs ер-
карами Саля хаби aэбцу. 

Тикавахад илевари серd. Ихи-
ваханани пуняaы мякани харва 
нидамd. Етs,  хаюпада  немs aэ- 
дакэдмs. Не манзаини лискуладмs. 

Нарэй aынивd. Еяs пеляs хоба 
напидмs. Хуркари харасиd маня 
илеaаваd. 1996 похона нерде-
на нюми соя. Хасава aацекымs 
ходмs. Димаaэ нюмдеваd. Ти-
кавахад aобd мюсерaаваd. Явмs 
моторпиваd. Нюкцини вадабидмs. 
Хой илаaгана манзая aока aынивd. 
Тамальaгана пядваd сыраs aылад 
сирыбасетываd. Хусувэй яляs си-
вакоцямд, тубкакоцямд няdман, 
сирнаванзь хаян.

Сяны aэбта aодd. Явмs мадаd- 
махаданаd Ямбург хойs няs пилиd 
ваёмаваd. Газмs нэкалпадаd харадd 
поaгана илеваd. Тэкоцинаd лэ- 
тамбиваd, нюкцинаd вадабиваd. 
Aармандоs серs aарка хасава 
нюми хойхана хаи. Не aацекыd 
тохолкомидоs малеdмахадандоs 
хаюпа хаяd. Тедаs школахана пад-
нанами няхарd нюкцями. Сидями 
школа-интернатхана мэaахаs. 
Aопой не нюми Надымской кол-
леджхана тохолку.

Ханяaэхэна тари мунзипойd 
ими ядэрцеты: «Aамгэs еdэмня 
хойхана хаёвэдмs». Школахана 
паднавани мальaгана сидерs сив-

на техэ хойs няs сырцетыдмs… 
Мань нянани сиdми нэкал-

пада таняна тоdолхась, 
ини aылs лаханасетыдмs: 

«Aаркамбойaэ хэвани серs, хой-
хана хаёдадмs. Нисями, небями 
нядабаaгудмs». Ненэся aодd сид-
ндет  классмs  ёльцеdмахад  хойхана 
хаидмs. Тев тенатs таремs таслам-
бив: «Иринанаd иламs, табекудоs 
нёдабdнаd  таранивd. Ненэй  ненэцьs 
иланда  тэкоцяхат  перенивd.  Нюнаd 
aаниs тэхэdна илеванs харванимd. 
Нюнаd нюкцяd тад нерняs минре-
ванда иландоs aынивd. Выaгана 
илмаd ёльце сава. Хубтахана тэ-
коцид тутаd. Маймбабцокоd». 
Нюкцини  aобтикы мякандоs 
тованs харванимd. Харадs илs няюs 
идоs вуни aаd. Неноховавна  нюдя 
хасава нюми таремs тасламбида.

Хойхана илебани aодd хусу- 
вэй сава серкана мэсетыдмs. 
Сёетэй недмs. Тюку хэвы вэбаs 
ирыs  няхаромдэй яляхана 
Санкт-Петербурганs aарка тир-
тя aанохона aэдалёрaадамзь. 
Ёнэй не нюни няs ядэрaанинзь. 
«Напевы северного ветра» фе-
стивальхана хыноaадамзь. Тад 
тикахад конференцияхана мэ-
дамзь. Форумхана ненэй вадавна 
лаханинзь. Ихинани ехэрана 
ненэцие, aарка харадмs манэць 
aулиd савась. Яни хэвняна выaгы 
илни таравамs тамна ханяцей 
хамедав. 

Нонна Салиндерs падвы

Выaкна хома диzима, мансzама 
нешиa каzьта нята aа. Маняd 
Пюz дяхана дилмтуa хомана 
минzена, чиzьниймана диzинаd 
нешаd aукаd. Тэхэна мансzана, 
каzитанаd нешаaиd шаaкмян 
выaкай aайватам чедимяaаd. 
Aоптоa Владимир Игрумович 
Пяк. 

 Дилта  дямпан  выaкна манс- 
zаaа. Владимир Игрумович Пяк 
выaкна Ханымей кcвхана диzе. 
Владимир Игрумович понанта 
«Верхне-Пуровский» совхозха-
на мансzамы. Выaкай aайватан, 
куzкаzи шеэмна мансдиd мэш 
тамна нючаac тохомай. Дюd по-
хонанта шаaкмян aайватам че-
димямай: тыd падеzьш нетаd 
няташтомай, каzьта aайтаzёмам, 
каньдямам чедимямай. Тамна 
aашкиac тэхэна мансzаш чепь-
май. Неzьчеэй няна тыd падиzта 
нетаd нятапёштомай, тайdня чи-
кехет тэхэнаd мансzанаac шита 
«Верхне-Пуровский» совхозан 
няаммайd. Таньдёzьшкана со-
вхоз тыd aукаd aаймай. Тэхэнаd 
мансzаннаd мансдятоa дёzьше 
шеэммай. Ненымана халакуd  – ты  
канунтаd, аппыd тадямэп вайма 
acштомай. Недяaк маzьшахана, 
пинzюдюd дёzьшкана aупчики 
тытоa тэтнаштомайd.  Aукадяай 
тыd aысым нешаd писамэй ве- 
zаштомытуa.

Владимир Игрумович куzка- 
ли нумкна: чешчахана, дяча- 
пётахана, катхана, хаzёхана 
тэхэнатаd мансzаштомай. Тытаd 
нёташ шанат aуту коштомай. 
Тытуa шехеd вомаa тайхана, 
тыd падиzтаd нешаd пон мю- 
шаzьштомайd.  Таньдёzьшкана 
чукиa шеz минтаd канd дякумайd, 

Мэмятаd, нюaк aашкиd нэхэzумпё 
пытатуa конуzпёты. Таzкахана тань-
ше тохотамаa дет aайта секцим’ 
нcйныd. 

Танякуйd дяzяханаd Таzкахай 
школа-интернатан шитчет дюd aок 
aашкиd мас-реслинг нимита спорт 
дет aайта мастер-классан aомашd. 
Aашкиd тохоzампюмэхcн тренер-
хин Юлии Пяк, Ильи Кушнирюк.  
Шичеч нятапёмэхcн нешаaк Ан-
дрей Вэлло ними Мирон Салин-
дер. Пытоa куше мас-рестлингхана 
мянаzмам aычимчеaаd, чики спорт’ 
дет aайтаd тапякуd кэтaаd. Выaкна 
диzинаd нешадиd нюd нэхэzумпюzмам 
хашаaоaаd. Таньше шана’ко мянаzма 
выaкай диzивсохот aычимы шеz. 

Aаzка Россия дяханана мас-рест- 
лингим шича дюd пуa чена шеzк- 

та спортaэ тонzаaатоньш. Четаa 
маньzе мат’дюd шича дяхана шанако 
тохоташтуd. Ямалхана aупчики тань-
ше мянаzьштуd. Юлия Пяк куптана 
мас-реслинг дет тохоzкома секцим 
шеzтама вивaутым няамaаш. Юлия 
Владимировна таньдет Якутии няна 
физический культураa, спорт дет 
aайта Чурапчинский институтхана 
тохоzкуш. Тайdня Ноябрьскхана мас-
реслинган тохотаман хатаd aаzтана 
aашкиd тохоzымпишь. Навышуa 
таzьша секцим Таzкахана aайта «Се-
верный характер» нимита центрхана 
найныd, чикехена Юлия тренерac 
мэны. Таzьша спорт хома, aамыzихина 
нешиa нюaк aаймята, нэхэмата таzа.

Четаa Таzкахай школа-интернатхана 
aупчики нэхэ zумпё тохотамаa дет aайта 
секцим шеzтаaаш, Каzясамэхэна aай 
мас-рестлингим маньzе тохоzымпиd. 

Дилта дямпан мансzаaа

Лариса Айваседо патмы 

нешаd тыa канzихина тытоa 
aомтапёштутоньш. Владимир 
Пяк мансzавшта aысыта пон 
хома патаzт камаштуш. Кынzмаa 
дёzьшкана тэтуa aамшиd пла-
ным чемнанта коштомытуa. 
Владимир Игрумович тэхэнаd 
няхаzдюкат aука пуa масzаaаш. 
Совхоз тыd aопт мэмахатоa, 
Верхне-Пуровский шанzи 
aысыта кыдишь. Куки таньня-
на тэхэнаd мансzамыd нешаd 
каzитанаac  чепьaаш. Тыd па- 

деzьш мансzаманта путы Вла-
димир Пяк aупчики каzиташ 
чепьaаш, каньдянаac мэштуш. 

Тэхэнаd мансzаманта дёzь- 
шкана нюaк нешаa няштуш. 
Няматаzакуzма  дяzяхана  aайта- 
zёчиd  поaкна  aайвахайd  местахаd 
камаштуш, шанакош мянаzтаd 
нешайd поaкна нэхэzьштуш. 
Мансzаманта дямпан шиsта 
кcв- хананта мэнадюм няташ-
ту. Пушанта Зинаида Пяк няa 
четдюd шеэв пуa хома шонь-

шахана, нуп вив мэш 
неч няш диzиaахаa. Мат 
нюч – няхаzтуa касама, 
няхаzтуa – ниd. Тотуa 
нюсамыd, чиzьниймана 
дилмтуa минzенаd нешаd. 
Владимир Игрумович 
дёzьше меzь нешаa. 
Каннуd, zампиd, пяй 
aануd мештуd, тыншаaуd, 
дямчуd паaкаzьшту, 
топдямиd шеzташтуd. 
Куzкаzиd выaкай манс- 
диd шеzтапёшь тамна 
нючаac тохомай. Пуша-
дюм Зинаида Ильмовна 
aупчики aайвапата хата, 
пимшата ни. Хайтуzамам 
чедимяaа,  куzкаzи  па-
ным,  пемам хcтпата 

дёzьше меzятd acштуd. 
Владимир Пяк пушанта няa 

ничd шаaкмян выaкай мансдян 
тохоzайчаньшs, таzям четаa 
куzкаzи aайватам шеzтамам 
чедимяaаd. Четаa пушаa няa 
пеншихина мэaахаa. Каса ню-
хунач диzиaахаa. Каzьтуa 
тытуa zэтпётаd ничd нята- 
пёштухуa, каzиташтухуa, ты- 
хуzьштухуa.  Ничd  нюувдехеd 
майпётухуa,  выaкай  aайватахаd 
тохоzампёштуч. Непоa Няма- 
таzакуzма дяzяхана ни нюмч ня-
тапёшь Надымхана канaа- ханьш. 
Таньняна «Кочевая семья» ними-
та конкурсхана мянаzьш таaок 
нешайd поaкна няхамты местам 
канаaашd. 

Владимир Игрумович ветеран 
Ямала, ветеран трудаac тунzы. 
Хомана мансzаманта деsэмня 
пыта веzвуd мимы куzкаzиd по-
четный грамотаd, благодарствен-
ный патzотаd тадяd. 

Ялморе хойs сюмбs ниня чет 
aарка мяd. Мынеку масинюd: чет 
aарка мяd aэбнанта aодd, Ламдик 
вэсакуs няхарd хасава нюдя, aоб не 
нюдя. Лэтаханта чет нюдя. Лам-
дик вэсаку aарка хасава нюнча 
не – Неaы Пякой. Ламдик aарка 
хасава ню амгэри илаaгана нермs 
пэрaа.

 Сяны aэпта aодd Ламдик aарка 
хасава ню нехэнча ма:

–Неaы Пякой, няхарdюd Пяк 
янs мяпой пябнани саво.

 Неaы Пякой пинs сыхыптэйd, 
манчь ханада:

–Чеда няхарd юd Пяк янs мяпой 
хэбнант, таняaы яхана индамт нир 
ётd? Илеваs ямбанs няхарd юd Пяк 
яханту хевы ненэчаиd пырдари 
турчиду юaгосятыd. Нянт маd 
нидам: aылбад нюd, нисяни нюd 
ниd aаd. Aадьбяни мадмs, хевани 
мян ни aаd.

 Ламдик aарка ню ма:
–Неaы Пякой, муaгант нидмs 

намдаaгуd. Няхарd юd Пяк янs 
мяпой пяaгув, нями ханаaгув.

 Неaы Пякой манма:
–Хадри aэя, мань хамандадмs? 

Недмs нидам aаd. Хасавани мунd 
чахана aэбнани хучерd aэaгу?

 Сив нумгы салква aока мя- 
катанаd, няхарd ёнаркат ямдэйнаd. 
Пякой нябами юd панда хурёда 
ханмs вадалaа, мань юd ханмs 
вадалaадмs. Aока хурёда ханонаd 
aарка пелду мякнанаd хаюd нимd.

 Таремs мюсенаханаd сив мюмs 
хаеваd, aобкарт нись aысуd.

 Сибимчей мюхунанаd Ламдик 
aарка ню манчь ханада:

Ламдик вэсакуs aарка хасава ню

Тюку ямидхы лаханако Енсяs няна Усть-Енисейской рай-
онхана иленаd ненэцяaгат намдавы. Вадандоs хэтырd хаця 
яaга. Толаaгобтаd, инзеленарахадаd aэaгудаd. Вадидоs 
лаханавандоs серs падвыd.

–Тад нерня хадaоd aэдалёрчь 
саво aэaгу. Хуняна  aэдалёртадмs. 
Мядо хобнани мядончь нидим 
хантd.

 Пякой нябами пиня сыхыптэйd, 
манма:

–Пыдар ваданант, пыдар вы-
ранант туd нивам. Нисядам манd, 
няхарd юd Пяк яхад салэртаd 
юaгосятыd илеваs ямбанs. Чедав 
хэбнант индамт нир ётd?

 Пякой нябани таремs манданта 
хэбидя ту сибямта сидянs мода.

 Хадри aэя, Ламдик aарка ню 
самбляaк хаптаркамs няма, поде-
ръяда, aэдалайd. 

 Пэвсюмя няна то, манчь хана-
да:

–Няхарd юd Пякъя мядоду хоян. 
Лаханорчь маaачь: не няваd мя-
дончь нинав таd. Нянаd aэсуин. 
Нябаковаd маниеaгуваd. Чеда яхант 
салпнант, тыд нитаd, нумл нарэйм-
та. Нарэй ид хучерd маторпаaгуд? 
Мада нид пиратd. Нянаd aэсуин, 
aобd поs ямбанs илехарd. Амгэртар 
хадкэaгуd? Пуна aэрёймаданта 
яхант нинав хантd. Мядмs лэтрам-
бада некаюд нихим таняd.

 Тарча вади намдхава Пякой 
нябами манчь ханада:

–Чеда саво вадам таd нинав. 
Маньчван серми выни таняd. Ха-
навндами амгэрт юaгу. Харт сел. 
Aобd по та ямбан илебат амгэр 
хадкэaгуd? Aани нивам илеaгуd.

 Хуняна ямдэйнаd. Няхарd юd 
Пяк няхарd aарка мяту ханя aаd. 
Чикы мядоd ёркахаd aысываd. 
Пякой нябани ня мямиs мярамиs. 
Тад чикад Ламдик aарка хасава 
ню Пякой нябани ня мядончь 
ханяхаs ханьd. Мань тарчан серми 
выни таняd, сэврини мэaадмs. Не 
aачекэдмs aэd нидам. Амгэ тарча 
мяд мансаяхана серми юaгу. Амгэ 
тарчаривна нямторaадмs, сэврини 
мэaадмs.

 Неняaг иры нерденя сивмта ёль-
чехэва имча мэтаду нюдя Пякъя 
манчь ханада:

–Яптулава ёльчaэ хая. Няхарd юd 
Пякав, сив хасрён яптунчь хэхэваd! 
Ийваd aодd нянанаd ядертd нив. 
Ехэрана яптулава манэтd нив.

Ламдик aарка хасава ню тар- чари  
вади  aачевэрха. Пинs санаптэйd. 
Чет парисе хаптмs по- дерaа. Тар-
чам манэмани сер ихняни мадм: 
«Няр aэлиринюd. Чет парисемта 
хаманчь подерaада? Хасавадм 
aэбнани, тарчам нидамчь мэтd. 
Саво тыда танянюd». Хадри aэя, 
харта серта. Серми выни таняd, 
сэврини мэaадмs.

 Яптунчинаd хаяd. Сив ямп таaы 
яляна яптунчинаd юaгуd.

Сибимчей ялянту сэя, хаерта 
пакалчь няхарd юd Пякаду ханяd 
aадивd. Ламдик aарка хасава ню 
нянанту юaгу. Серми выни таняd, 
сэврини мэaадмs.

 Нюдя Пякъя мамононта:
–Нябаковаd чармы яптуда хо-

саяя!
 Пякой нябами мамононта:
–Чармы яптуду тайду!
 Серми выни таняd, хаворини 

мэaадм. Пякой нябами яптуда мят 
чуленакыда. Инчелебнани нюдя 
Пякъя таремs мамононта:

–Ламдик aарка хасава ню ся-
накурман харваптавы. Нядманта 
танявы aэбd, серонаd вэвавна 
хамaговакыдd. Сив хасрё чаха ни-
сявам ёптаd. Хача нивув aэдараd. 
Aэдавэми мыaк сюдыта ермня 
aаводахата еримы нив aаd. Ариd 
няпчипойd енерпани aэдавэми 
мыaгми ни чепсятуd. Екарd, хучерd 
пуптасятбан? Чедав Ламдик aарка 
хасава нюм мэваd.

 Чи, тарчам намдав. Пякой 
нябами тарча вадахад ехэраd нив, 
яптуда пэртакы. Хадри aэя, серми 
выни таняd.

Нув  пэвсюмчь ненэчаd  хо- 
нэйдd. Мань aани немами ни 
харваd. Aотавы таaгдани серадмs. 
Серпани aодd яaгня иняна нел-
кани сер мал сяроен. Мякычяни 
ни таaы панэми серадмs, ними 
сярадмs. Ихняни мадмs: «Неками 
юaгунюd. Ханяхавана хавакы. 
Чедав томанту мюмня хэбни са-
вараха».

(Пелямда 45 номеркана 
толараd)

«Ненецкий фольклор» 
толаaгобцьs мюд ханавы, 
К.И. Лабанаускасs падвы

Нюрцямs

Нюдя  пэвдей  ирыs нердена яляs 
пиркана тодоd тэнзd ненэциеd 
aобтs няслёваs ялямs мэтаваd. 
Тикыs няюs яs ханярина хуркари 
aавэd тидхалемба няркомбиd. 
Тарця хибяриd поaгана Сё-Яхаs 
хардахана Анатолий Очевич Ва-
нуйто выставканs хамеку. Пыда 
сертавы сянакута серs хойs терd 
илаs саирмs aани тэнзмs мэта ня-
хата манэdлабтаван харва.

Хусувэй ненэцьs нюдя aэбта 
харта тэнзанда сянакубц мэ-
цеты. Мята терd aаркамбойd 
нида aацекэнs илека серо ма- 
нэdлабтамбаaгуd. Анатолий Оче-
вич нюдя aэдаханда aобтикы 
хуркариd сянакубцхаdна сяна-
косетвы.  Нувs   сава  aэбd  ни- 
та няs   пихиня ярколсетвыd, 
малыйкосетвыd, пэсько моепа- 
сетвыd. Мякана мэбта нябакута 
няs  aухукосетвыd,   ваdавкосетвыd.  
Сарёs нумгана хасена aобнзерs 
маdлавыd яраs пэхэdнатоs, тыраs 
нийкохоdна, сянэхэdна сяна- 
косетвыd.

 Лаханако няdмы нянаd ва-
давна, неноховавна мяканандоs 

aухукотоs aамгэхэрт яaгодадоs 
нивы яaгуd. Таs мальaгана сянако 
мядs хамэдярт харта сертаба-
вамда сававна тенеда. Нюдяко 
aэсавэй, нямдсавэй тэкоци нюдя 
пэвдюмs лабцёйвана лядкая пя-
коцяхат мимбавы. Мятоs хэвхана 
хуркариd ханодоs танясетвыd. 
Школанs хэdмяхаданда нянандоs 
манзарана луца нехэтата aаниd 
тэнзd сянакубцd мэць тухусь.

 Анатолий  Очевич  тедаs пенси-
яхана мэ. Хабцянда нид мята хэв-
нямна ядэрць нида пирасd. Таремs 
aодd тэри мэсь тохобэй нись aаd. 
Сидя хэвы поs ямбанs сайнорма 
яхана мэнаd нинаd едs лыaгaэ мэта 
поaг сяропи. Тикы сермs Сё-Яхаs 
хардахана aэда «Лэё»мs нюбета 
организацияs терd няs минредоs. 
Aокханда тедаs таремs aэдаравэдоs 
мале сян aарка поaга. Танянандоs  
яваd лэтрамбадаd  саюхат так- 
лё танкитоs, сеaглаватоs нимня 
есебидоs.

Сёнзянда мюня ваdлёй ненэцяs 
aэванда нид тюку нараs aаниs 
сава инs хаdамвыd. Пыда нюдя-
коця сянакорха aэсымs мим-
ба пявы. Ханоd тэнзd серs сидя 

мюдмs aабтавы. Хусувэй ханмs 
серта серs хурэвэда. Мядs мюйs 
хусувэй хамэдярцавэйs. Латда, 
ваdавнда терd, яaгцяида, хорда, 
тольда, нармада таняd. Сянакуда 
тэри манэdлабтярaэ таславыd 
вуниd aаd. Нюдяко aэсыда няaэдя 
ненэциеd илмs манэdлабтамби.

Выставкаs aэсондs Анатолий 
Очевич сейда aулиd няркомби. 
Сита нядаванзь сидя нябако-
хоюда тэворaахаs. «Лэё»s няд 
сита вэдеdманзь туртаd нида пи- 
рувнандоs тарана aаво тэволаd. 
Вадавнанда aобd няюs няслёваs 
яляхана выставканs маdлёванда 
aока aэaгу. Товандаd хибярихиdна 
тарця сянако мядd манэdмадоs 
нянандоs нюрцьмs aэaгу.

Мелd няваd ихинянда мивы 
сянокорха мядикомда Сё-Яхаs 
хардахана нэванда музейнда 
манэdлабтярaэ хамэдамбида. 
Тюdуs миндя aацекыd невхыd 
иринатоs илмs юрыбабтоs ни 
серосd. Ненэциеd сянакубцd aаниd 
хибярихиd маняd илнаd саирмs 
манэdлабтамбиd.

Нюдяне Махакуйs падвы

Сянакуd – илs саирмs 
манэdлабтамбиd

Хобцокоd

Татьяна Сэротэттоs сертавыd 

Таслараd, хуркаd 
вадаd сюрыd? 


